
TAO TEH KING.









desek boeat dapet apa jang mengoentoengken. Boekan sadja soeal perdjandjian jang dibikin sasoedahnja terdjadi perselisihan besar atawa peperangan antara satoe dengen laen bangsa, hanja dalem perhoeboengan jang terdjadi satiap hari, antara pakoempoelan-pakoempoelan, oeroesan familie, soeami-istri, persobatan, dan sabaginja, dimana masing-masing orang ada poenja kawadjiban sendiri jang haroes dilakoeken, selaloe ada terdapet perboeatan tjoerang atawa nakal dari marika jang hanja ingin enak sendiri, dengen poengkir atawa tjoba meledjit dari kawadjibannja, tapi ingin jang laen toeroet betoel apa jang didjandji atawa ditetepken. Saorang jang paling tjoerang dari banjak akal bisa merasa goesar kaloe kena ditipoe oleh sobat-sobatnja jang ia ingin berlakoe djoedjoer! Soeami jang paling bangor dan nakal mendjadi kalap dan nekat djikaloe mendapet taoe istrinja tida setia! Berapa banjak pemimpin pakoempoelan jang menggroetoe pandjang-pendek lantaran malesnja kawan-kawan sakerdja jang tida maoe lakoeken kawadjibannja sabagimana moesti! Ini matjem perasa'an tida poeas ada tertampak di mana-mana dan kaliatan tida ada abisnja.


Tetapi Lao Tze oendjoekin djalan jang saderhana boeat beresin itoe ka'ada'an jang tida memoeasken dengen menoeroet toeladan dari Orang-orang boediman, jang tjoemah perhatiken sadja kawadjibannja sendiri, jang ia penoehken sabagimana moesti, tida perdoeli apa laen fihak maoe djalanken djoega kaharoesannja atawa tida. Ia tida soeka mendesek atawa bergoelet aken minta laen orang pegang djandjinja, dan merasa poeas kapan ia soedah bisa penoehin apa jang ia sendiri ada berdjandji, biarpoen

